
In nomine patris et filii et spiritus sancti. Amen. 
Acta capituli generalis Bononie celebrati 

anno Domini · M° · CCC° · II° · 
 
    Confirmamus has constituciones. In capitulo de electione magistri. ubi dicitur. et sic deinceps 
retrocedendo. donec in aliqua provinciarum isto modo valeat vicarius inveniri. addatur. postquam vero illa 
provincia. in qua fuerit generale capitulum celebrandum. priorem provincialem habuerit confirmatum. ipse 
prior provincialis vices optineat supradictas. Et hec habet · iii · capitula.  
    Item hanc. In capitulo de inclinacionibus. ubi dicitur. porro ad salve sancta parens. et ad veni sancte 
spiritus. addatur. et ad veni creator spiritus. in die penthecostes et per totam epdomadam. Et hec habet · iii 
· capitula.  
    Item hanc. In rubrica de · lxxa · ubi dicitur. non dicatur te deum. nec deinceps usque ad pascha. nisi in 
totis duplicibus. addatur. et duplicibus. Et hec habet · iii · capitula.  
    Item hanc. de beato Ignacio martyre fiat festum · iii · lectionum. in die qua fit memoria de ipso. et 
notetur in kalendario et ordinario. in locis suis. et magister curet de officio providere. Et hec habet · iii · 
capitula.  
Iste sunt approbaciones.  
Approbamus hanc. quod provincia Provincie dividatur. et dividimus eam in duas. ita quod conventus 
Tholosanus. Carcassonensis. Appamiensis. Castrensis. cum ceteris conventibus versus Lemovicam. 
Burdegalam. et Baionam. cum monasteriis sororum interclusis; sint una provincia. et vocetur provincia 
Tholosana. Et teneat primum locum in choro sinistro. Conventus vero Montispessulanus cum conventibus 
Narbonensi. Bitterrensi. cum tribus conventibus de dominio regis Maioricarum. et conventibus Amiliavi. 
Podiensi. Albenacii. Marologii. Alestensi. Nemausensi. et conventibus ultra Rhodanum. cum monasteriis 
sororum interclusis; sint alia provincia. et provincia Provincie nominetur. et teneat locum in dextro choro; 
post provinciam Aragonie. Et hec habet · iii · capitula.  
    Item hanc. In capitulo de electione magistri. ubi dicitur. Parisiensis conventus; provincialibus Hispanie. 
Provincie. deleatur. Provincie. et dicatur. provincie Tholosane. Anglie. Dacie. Aragonie. et provincie 
Provincie. Et hec habet · ii · capitula.  
    Item hanc. In capitulo de electione diffinitorum generalis et provincialis capituli. ubi dicitur. Hyspanie. 
Provincie. deleatur. Provincie. et dicatur. provincie Tholosane. Francie. Lombardie. Romane provincie. 
Regni Cicilie. Ungarie. Teotonie. Anglie. Grecie. Polonie. Dacie. Ierosolymitane provincie. Aragonie. 
Boemie. et provincie Provincie. Et hec habet · ii · capitula.  
    Item hanc. Ubi dicitur. In · xv · provinciarum capitulis. deleatur · xv · et ponatur · xviii · Et hec habet · ii 
· capitula.  
    Item hanc. [In capitulo] de capitulo generali. ubi dicitur. predicti · xv · provinciarum diffinitores duobus 
annis. et · xv · provinciales. deleatur · xv · et ponatur · xviii · Et hec habet · ii · capitula.  
    Item hanc. In capitulo de studentibus. ubi dicitur. tres autem fratres tantum mittantur Parisius de 
provincia ad studium. addatur. exceptis provinciis Hispanie. Tolosane provincie. Polonie. Grecie. Terre 
sancte. Aragonie. Boemie. et provincie Provincie. de quarum qualibet duo tantum mittantur. Et hec habet · 
ii · capitula.  
    Item hanc. In eodem capitulo. ubi dicitur. prior provincialis potestatem habeat mittendi duos fratres ad 
studium. addatur. exceptis provinciis Hispanie. Tholosane provincie. Polonie. Ungarie. Grecie. Terre 
sancte. Aragonie. Boemie et provincie Provincie. de quarum qualibet possit mittere unum fratrem. Et hec 
habet · ii · capitula.  
    Item hanc. In capitulo de electione magistri. ubi dicitur. provinciales igitur priores · xiii · provinciarum. 
deleatur · xiii · et ponatur · xviii · Et hec habet · ii · capitula.  
    Item hanc. In eodem capitulo. ubi dicitur. Quod inter alias · xiii · deleatur · xiii · et ponatur · xviii · Et 
hec habet · ii · capitula.  
    Item hanc. Quod provincia Lombardie dividatur. et dividimus eam in duas. ita quod omnes conventus 
Marchie Anchonitane et Romaniole. cum Bononia. Mutina. Regio. Parma. et Ferraria. et omnes conventus 
de patriarchatu Aquileiensi et Gradensi. excepto conventu Cumano; sint una provincia. et vocetur 
Lombardia inferior. et teneat secundum locum in choro sinistro. iuxta provinciam Tholosanam. Omnes 
autem conventus de archiepiscopatu Mediolanensi et Ianuensi. cum conventibus Placentino. Papiensi et 
Cumano; sint alia provincia; et superior Lombardia vocetur. et teneat locum in choro dextro post 
provinciam Provincie. Et hec habet · ii · capitula.  
    Item hanc. In capitulo de electione magistri. ubi dicitur. Bononiensis vero; Ungarie. Romane provincie. 
regni Cicilie. Polonie. Terre sancte. Grecie. Boemie. addatur. et superioris Lombardie. Et hec habet · ii · 
capitula.  

Cooperatorum Veritatis Societas Excerpta ex Documenta Catholica Omnia

1/3



    Item hanc. In capitulo de electione diffinitorum generalis et provincialis capituli. ubi dicitur. provincie 
Provincie. addatur. et Lombardie superioris. Et hec habet · ii · capitula.  
    Item hanc. In capitulo de studentibus. ubi dicitur. tres autem fratres tantum mittantur Parisius de 
provincia ad studium. exceptis provinciis Hispanie. Tolosane provincie. addatur. Lombardie inferioris.  
Item hanc. In eodem capitulo. ubi dicitur. provincie  
Provincie. addatur. Lombardie superioris. Et hec  
habet · ii · capitula.  
    Item hanc. In eodem capitulo. ubi dicitur. quilibet prior provincialis potestatem habeat mittendi duos 
fratres ad studium. exceptis provinciis Hispanie. Tolosane provincie. addatur. et Lombardie inferioris. Et 
in eodem capitulo. ubi dicitur. provincie Provincie. addatur. Lombardie superioris. Et hec habet · ii · 
capitula.  
    Item. Approbamus hanc. quod provincia Theotonie dividatur. et dividimus eam in duas. ita quod Austria 
cum adiacentibus conventibus. Bavaria. Suevia. Franconia. renus. usque in Coloniam inclusive. cum 
Brabancia; sint una provincia. et nominetur provincia Theotonie. et teneat locum in dextro choro post 
Romanam provinciam. Myssna vero. Turingia. Assia. Saxonia. Marchia. Sclavania. Frisia. Vuestfalia. 
Celandia. Olandia; sint alia provincia; et provincia Saxonie nominetur. et teneat locum in sinistro choro 
immediate post Boemiam. Et hec habet · ii · capitula.  
    Item hanc. In capitulo de electione magistri. ubi dicitur. et Aragonie. addatur. et Saxonie. Et hec habet · 
ii · capitula.  
    Item hanc. In capitulo de electione diffinitorum capituli generalis et provincialis. ubi dicitur. et 
Lombardie superioris. addatur. et Saxonie. Et hec habet · ii · capitula.  
    Item hanc. In capitulo de studentibus. ubi dicitur. inferioris Lombardie. addatur. et Saxonie. Et hec 
habet · ii · capitula.  
    Item hanc. In eodem capitulo. ubi dicitur. et superioris Lombardie. addatur. et Saxonie. Et hec habet · ii · 
capitula.  
    Item hanc. In capitulo de electione prioris provincialis. post illud. ad tres antiquiores prioris provincialis 
secundum predictam formam confirmacio pertinebit. addatur. si autem magistrum ordinis mori. vel 
amoveri contigerit. antequam electio ad ipsum perveniat. vel antequam electum confirmet; in hoc casu 
tantum ad vicarium ordinis confirmacio pertinebit. si vero post confirmacionem. antequam ad electum 
confirmacio ipsa perveniat. magistrum mori vel amoveri contigerit; nichilominus suum electio sorciatur 
effectum. Et hec habet · ii · capitula.  
Iste sunt inchoaciones.  
    Inchoamus hanc. In capitulo de graviori culpa. ubi dicitur. non notetur ad aliquod officium. nec ulla ei 
committatur obediencia. addatur. nec vocem habeat. nisi in sua accusacione.  
    Item hanc. In capitulo de apostatis. in fine capituli addatur. nec possint habere officium prioratus. 
subprioratus et lectoratus vel vicariatus sine magistri ordinis licencia speciali.  
    Item hanc. In capitulo de studentibus. ubi dicitur. sex autem provincie. etc. deleatur. [sex]. et ponatur. 
quelibet autem provincia. exceptis Dacie. Grecie. Terre sancte. provideat; ut semper in aliquo conventu 
ydoneo sit generale studium et solempne.  
Iste sunt admoniciones.  
    Volumus et mandamus. quod ordinaciones precedentis capituli Colonie celebrati. de magistris in 
theologia Parisius. actu regentibus. se non absentandis. et de bacallariis presentandis; inviolabiliter 
observentur1.  
    Item. Distincte iniungimus prioribus provincialibus. quod in conventibus tam de subpriore et lectore ac 
fratrum numero. formam constitucionis observent; et faciant diligencius observari. alioquin per magistrum 
ordinis acrius puniantur. Eadem districtione iniungimus. quod priores. subpriores et eorum vicarii. 
constitucionis formam de esu carnium; studeant exacta diligencia observare.  
    Item. Volumus et ordinamus. quod quilibet conventus securum habeat carcerem. nisi loci impediat 
notabilis arctitudo.  
    Item. Omnes literas et gracias a quibuscunque prelatis ordinis concessa de librorum. pecuniarum et 
rerum quarumlibet successione. que infra mensem a noticia ordinacionis huius. suum non sorcientur 
effectum; penitus revocamus.  
    Item. Districte inhibemus. ne studentes in generalibus studiis se occupent in beguinariis aut 
familiaritatibus notabilibus mulierum. sed intendant studio. ad quod sunt per suas provincias deputati. 
mandantes et iniungentes prioribus et subprioribus universis. necnon vicariis conventuum eorumdem. 
quod discurrendi vel declinandi ad loca huiusmodi licenciam non concedant. facientes contrarium severius 
puniendo.  
    Item. Ordinamus et volumus. quod quelibet provincia suo diffinitori. in eundo et redeundo ad generale 
capitulum. provideat in expensis. nichilominus tamen priores vel eorum vicarii eos charitative recipiant et 

Cooperatorum Veritatis Societas Excerpta ex Documenta Catholica Omnia

2/3



pertractent. et ubi propter viarum pericula ipsis securus transitus non patebit; provideant de conductu. 
Diffinitores vero presentis capituli more solito deducantur.  
    Item. Declaramus et ordinamus. quod vicarii priorum provincialium fratres sibi commissos possint a 
fractione silencii in mensa absolvere; et penam super hoc impositam relaxare.  
    Item. Ordinamus et volumus. quod pro conservacione et bono statu ordinis dicatur in vesperis 
antiphona. Sancta dei genitrix. in matutinis vero; sub tuum presidium. cum versiculo. ora pro nobis. et 
collecta. protege domine famulos.  
    Item. Districte inhibemus prioribus et fratribus universis. ne novicium aliquem recipiant alterius 
provincie vel conventus; sine voluntate et consensu prioris provincialis vel conventualis loci illius. unde 
dictus novicius fuerit oriundus. locis exceptis; ubi viget studium generale. 
Iste sunt absoluciones.  
    Absolvimus priores provinciales Ungarie. Dacie. Terre sancte.  
    Item. Priores conventuales; Mediolanensem. Paduanum. etc. Hii absoluti in eisdem provinciis vel 
conventibus. hoc anno. ad eadem officia nullatenus resumantur.  
Iste sunt penitencie.  
    Priori s. Petri martyris in Neapoli. qui diffinitorem Terre sancte noluit recipere debilem et infirmum; 
iniungimus · v · dies in pane et aqua · v · missas · v · disciplinas.  
    Diffinitori Hyspanie et eius socio. qui nec venerunt nec miserunt excusacionem ad capitulum. 
imponimus eorum cuilibet · vii · dies in pane et aqua. super quibus nec prior provincialis eorum nec 
conventualis cum eis valeat dispensare.  
    Item. Fratribus de Serluma1 qui in die tractatus socium non fecerunt; cuilibet eorum absque 
dispensacione. iniungimus · vii · dies in pane et aqua.  
    Item. Fratribus singulis. qui venerunt ad capitulum generale sine licencia magistri ordinis vel prioris 
provincialis Lombardie vel alicuius diffinitoris licencia; iniungimus · vii · dies in pane et aqua 
indispensabiliter infra · vii · septimanas proximas ieiunandos.  
    Privamus autem voce ad duos annos universos fratres et singulos. qui deinceps ad generale vel 
provinciale capitulum venire presumpserint; sine eius qui dare potest licencia speciali.  
Ista sunt suffragia pro vivis.  
    Pro sanctissimo patre domino Bonifacio papa · viii · et bono statu universalis ecclesie; quilibet sacerdos 
· vi · missas. et quilibet conventus · vi · missas. etc.  
    Summa pro vivis; quilibet sacerdos · lx · et quilibet conventus · xi · Summa pro defunctis; quilibet 
sacerdos · xv · Committimus magistro ordinis ordinacionem studii Oarisiensis et aliorum studiorum 
generalium. ut ipse de magistris et bacallariis ordinet et disponat. sicut utilitati et promocioni studiorum 
viderit expedire. Letania. more solito. adiuncto s. Bernardo in fine post confessores. et beata Martha post 
Magdalenam. in profestis diebus dicatur.  
    Item. Districte iniungimus prioribus provincialibus et eorum vicariis provinciarum inferius contentarum. 
videlicet. Francie. Theotonie. provincie Provincie. Anglie. Lombardie. Ungarie. ut de qualibet duas marcas 
argenti. Provincie vero Romane. regni Cicilie. Hyspanie. Aragonie. Polonie. Boemie. Grecie. Dacie; de 
qualibet unam marcam procuratori ordinis in Romana curia. infra sequens festum nativitatis domini; curent 
fideliter mittere. vel per securum nuncium assignare.  
Sentencias iudicum approbamus.  
 
    Sequens capitulum generale assignamus apud Bisuncium in provincia Francie. ordinantes. quod 
diffinitores veniant ad locum capituli; dominica infra octavas ascensionis. Nullus autem frater alius. 
eciamsi licentiam habeat. locum capituli intret; ante · vi · feriam vigiliam penthecostes precedentem.  
 
    De consilio diffinitorum precipit magister ordinis in virtute sancte obediencie fratribus universis. ut 
nullus frater ad curiam Romanam valeat accedere; sine eius licencia speciali.  
    Item. Districte iniungit eisdem. ut a scribendis incautis rumoribus; caveant diligenter.  
    Actis additae sunt litterae magistri ordinis; cf. app. n. LV. 
 
 
 

                                                           
1 Serluma:  legendum esse arbitror Sulmona 

